
ПРЕКУ ПРЕВЕНЦИЈА ДО ПОДОБРУВАЊЕ НА БЕЗБЕДНОСТА ВО 
КАРПОШ

Реформираниот Локален совет за превенција (ЛСП) на Општина Карпош со кој 
раководи градоначалникот Стевчо Јакимовски, денеска ја одржа својата прва 
(конститутивна) седница во просториите на Кинотеката на РСМ, во чии рамки 
расправаше по точките кои се најдоа на Дневниот ред. Покрај првиот човек 
на Општината, на седницата присуствуваа и Јавниот обвинител Александар 
Маркоски, претседателот на Советот на Општина Карпош, Бранко Ристов, 
советниците Добрила Андоновска,Татјана Стојановска и Роберт Вељановски, 
како и претставници од полициската станица Карпош, од Министерството 
за здравство, Министерството за образование, од Меѓуопштинскиот центар 
за социјални работи, од општинската администрација и директорките на 
основните училишта и градинките на територија на Карпош.

 Со воведен говор, присутните ги поздрави градоначалникот Јакимовски кој 
истакна дека ова тело е добро да се води во интерес на подигнување на 
безбедноста на карпошани.

 За да бидам поконкретен, ќе ви посочам дека од аспект на безбедноста, 
нашата локална самоуправа има една „невралгична точка“, а тоа е населбата 
Злокуќани. Станува збор за одредена група на жители коишто во континуитет 
буквално ги тероризираат граѓаните од тој но и од околниот реон. Од тие 
причини, неодамна одржав и повеќе состаноци со претставници на надлежни 
институции, со цел да најдеме соодветно решение за овој сериозен проблем 
– истакна Јакимовски.

ПРЕТСТАВНИЦИ ОД ИБА АКАДЕМИЈАТА НА СРЕДБА СО 
ЈАКИМОВСКИ

Младинците од кошаркарскиот клуб Академија ИБА во придружба со својот 
тренер Владимир Мирковски, денеска беа во неформална посета кај 
градоначалникот на Општина Карпош, Стевчо Јакимовски. Во оваа пригода, 
тие се запознаа и поразговараа со првиот човек на локалната самоуправа, 
при што го информираа за активностите на нивниот спортски клуб којшто 
е регистриран во Карпош и кој во моментов се наоѓа на второто место на 
државно ниво за генерацијата М14. Најголемиот дел од младите кошаркари 
на овој клуб се жители на Карпош кои досега покажале извонредни резултати 
во спортот.  Тие исто така се и одлични ученици, а некои од нив се и првенци 
на генерација, поточно основците од „Лазо Трповски“ и „Владо Тасевски“.

 

Инаку, Интернационалната кошаркарска академија ИБА, работи со млади 
таленти во Македонија веќе две години, а својот професионален пристап 
и искуство трпеливо го градат  преку тесната  соработка со Академијата 
Ребрача од Белград (Србија). И покрај тоа што ИБА академијата е релативно 
нов кошаркарски клуб, нејзиниот основач и главен тренер Владимир 
Мирковски, годинава одбележа јубилејни 20 години од својата тренерска 
кариера, во која има освоено над 10 златни медали во младинските лиги и 
два пати е прогласуван за најдобар младински тренер. Добрите резултати 
беа неминовни уште по првата година од формирање на овој клуб, кога 
генерацијата на млади кошаркари (2009-та година) предводени од искусниот 
тренер Мирковски, стигнаа до финалето на државниот младински турнир.

ОПШТИНА КАРПОШ ТРИУМФИРАШЕ НА СИНДИКАЛНИТЕ 
СПОРТСКИ ИГРИ

Синдикалната организација од Општина Карпош со освоени 27 бодови 
во машка, женска и мешана конкуренција, се промовираше во севкупен 
победник на 28. синдикални игри и средби, кои се одржаа минатиов викенд 
(1-4 јуни) во хотелот Белви во Охрид. Во рамки на синдикалните игри кои ги 
организираше Синдикатот на УПОЗ, учествуваа над 400 претставници од 35 
синдикални организации од државава.

Во состав на овие натпреварувања, машкиот тим на Општина Карпош исто 
така заврши како првопласирана екипа, освојувајќи 10 поени.
Општинарите од Карпош доминираа во пет натпреварувачки дисциплини, 
при што ги освоија победничките пехари во кошарка и пикадо кај мажите, 
додека пак жените беа најуспешни во тенис, шах и пливање. Второто место 
во шах исто така им припадна на жените, а мешаната екипа (мажи и жени) го 
освои бронзениот медал во пинг-понг.

СОВЕТОТ НА КАРПОШ ГО ПОДДРЖА РЕБАЛАНСОТ НА 
ОПШТИНСКИОТ БУЏЕТ ЗА 2023 ГОДИНА

Во рамки на 29. седница на Советот на Општина Карпош која се одржа денеска 
во просториите на Универзитетот за туризам и менаџмент во Скопје, членовите 
на Советот расправаа и полноважно одлучуваа по 27 точки кои се најдоа на 
дневниот ред. Широка поддршка доби Предлогот за изменување и дополнување 
на Буџетот на Општина Карпош за 2023 година, која произлезе од зголемената 
дотација на Приходот од ДДВ за износ од 18.252.000 денари и распоредување 
на пренесениот вишок од минатата година за општинскиот Буџет во износ од 
7.699.000 денари и кај блок дотациите за износ од 6.218.000 денари.

 

Во таа насока, промени на износите на одредени ставки има во сите колони 
во консолидираниот Буџет на општината. Поточно, во колоната на Буџетот 
на Општина Карпош за 2023 година има промени во приходниот дел, каде што 
предходниот износ од 519.372.000 денари се зголемува на износ од 545.323.000 
денари. Поради зголемени донации во истоимената колона, сумата од 30.613.000 
денари се зголемува на  31.113.000 денари.  Во подпрограмата за одржување на 
урбана опрема, вкупниот износ е зголемен од 12.500.000 на 13.000.000 денари, 
поради зголемената потреба за тековно, редовно и уредно одржување на 
урбаната опрема на територијата на локалната самоуправа. Во подпрограмата 
за јавно осветлување, износот од 56.000.000 денари се намалува на 47.500.000 
денари, поради тоа што се воведува нова развојна програма. Со замена на 
постоечките светилки со штедливи ЛЕД светилки, се намалуваат средствата 
за сметки за електрична енергија од планирани 29.000.000 денари на 15.000.000 



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

Во подпрограмата Ј40 – Јавна чистота, вкупниот износ е зголемен од 40.800.000 
на 41.050.000 денари, бидејќи овие средства се потребни за сервисирање 
на алатите и машините, со кои се одржува јавната чистота. Се намалуваат 
средствата наменети за одржување и користење на паркови и зеленила 
од 6.000.000 на 5.000.000 денари, поради тоа што има доволно предвидени  
средства за одржување на парковите и зеленилата, како и системите за 
полевање и одржување на други хортикултурни содржини.

 
Во подпрограмата ЈЕО – Изградба на простор за паркирање, вкупниот износ од 
1.100.000 се зголемува на износ од 1.200.000 денари. Промената е направена 
од причина што се предвидени повеќе средства за изградба на простор за 
паркирање.

 
Кај подпрограмата за основно образование, износот од 15.909.000 се 
зголемува на 22.009.000 денари, поради зголемена потреба за одржување во 
основните училишта и поради немање на доволно средства за исплата на 
комунални услуги на основните училишта. Заради зголемената потреба за 
реконструкција на основните училишта, во подпрограмата за образование 
(капитални расходи), износот од 6.740.000 денари се зголемува на 7.340.000 
денари. Досега предвидениот износ за одржување на детските градинки 
од 520.000 денари, се зголемува на 1.420.000 денари. Во подпрограмата 
ВАО –Детски градинки (капитални расходи), износот од 1.200.000 денари се 
зголемува на износ од 4.400.000 денари, поради потребата за подготвување 
на проекти за изградба на нова детска градинка.

 
Поради додавање на почетната состојба каде што средствата се распоредени 
за исплата на комунални услуги,  во колоната на Расходи од дотации, сумата 
во расходниот дел се зголемува од 529.738.000 на 534.141.000 денари.

 Со истата динамика беа поддржани и измените и дополнувањата на 
Програмите за активностите на Општина Карпош  во областа на екологијата 
и енергетската ефикасност, за уредување на градежното земјиште, за спорт 
и образование, како и од областа на детската, социјалната и здравствената 
заштита за 2023 година.

Со широк консензус беше поддржана и Одлуката за ограничување на престој 
во дворовите на основните училишта и детските градинки кои се наоѓаат 
на територија на Карпош. Оваа одлука се носи со цел, поголема заштита 
на имотот на општината, како и заштита на безбедноста на основците 
и здравствена заштита на учениците и дечињата од градинките  во однос 
на хигиено – санитарна состојба во училишните дворови и дворовите на 
градинките.

ПРИМЕНА НА МЕТОДОЛОГИЈА ЗА ЕВРОПСКО ЕНЕРГЕТСКО 
ПРИЗНАНИЕ – ЕЕА ПРЕКУ ИМПЛЕМЕНТАЦИЈА НА МЕРКИ ЗА 
ЕНЕРГЕТСКА ЕФИКАСНОСТ И КЛИМА

Оваа недела, Општина Карпош како пилот општина во рамки на проектот „The 
Excite project: the European Energy Award in Central and Eastern Europe“, со свој 
претставник од Секторот за екологија и енергетска ефикасност учествуваше 
на студиско патување во посета на општина Добрич, Бугарија.

На средбата присуствуваа партнерите од осум земји кои се дел од 
конзорциумот на проектот, пилот општините и меѓународните консултанти 
за Европското енергетско признание (European Energy Award – ЕЕА).

Претставниците од Општина Карпош посетија повеќе реновирани објекти 
за зголемување на енергетската ефикасност, и се запознаа со проекти во 
општината каде се имплементираат обновливи извори на енергија, како што 
е детска градинка која е реновирана чекор-по-чекор и противпожарната 
станица која применува онлајн мониторинг систем на потрошувачката на 
енергија.

ЗАВРШИ ТРАДИЦИОНАЛНИОТ ФОЛКЛОРЕН ДЕТСКИ ФЕСТИВАЛ 
„ОД ЦВЕТ НА ЦВЕТ СО ОРО И ПЕСНА“

Под покровителство на Општина Карпош во организација на  МКУД „Цветан 
Димов“ од Скопје, денеска се одржа финалната манифестација на 
меѓународниот детски фолклорен фестивал насловен „Од цвет на цвет со 
оро и песна“, кој започна во средата на (7 јуни).

Во рамки на овој кулурно-уметнички спектакл кој годинава се одржа по 27-
ми пат на амфитеатарот кај Кејот на реката Вардар, настапија скопските 
фолклорни друштва КУД „Кочо Рацин“,  АМПО „Орце Николов“, Студио 
„Блажевски“, КУД „Китка“, ЕФЗ „Седум осмини“, КУД „Коце Марковски“, како и 
гостинските „Самоцвет“ од Украина и „Радост“ од Србија.

Присутните гости уживаа во народните танци и ора кои беа збогатени со 
беспрекорната кореографија, која ја сочинуваа  прекрасните народни носии 
од различните краишта од поширокиот регион. Овој проект кој има за цел да 
ја афирмира богатата македонска фолклорна традиција и сцена го поддржа 
Општина Карпош, која за таа намена од својот Буџет издвои финансиски 
средства во висина од 100.000 денари.

